
Відзы, гарадскі пасёлак 

 

Тып населенага пункта  гарадскі пасёлак 

Раён вобласці   Браслаўскі раён  

Год вызвалення   1944 

Месяц вызвалення   ліпень 

Чысло месяца    8 

 

У 1940–1960 гг. г. п. Відзы быў цэнтрам Відзскага раёна. Пасёлак быў акупіраваны нямецка-

фашысцкімі захопнікамі 27 чэрвеня 1941 года. Тут дзейнічала падпольная камсамольска-

маладзёжная група К. Я. Бялова. 

У ноч на 29 чэрвеня 1944 г. партызаны брыгады «Спартак» разам з літоўскімі партызанамі 

атрадаў імя К. Каліноўскага і «Жальгірыс» разграмілі нямецка-фашысцкі гарнізон у Відзах і некалькі 

дзён утрамлівалі пасёлак. 

Моцным вузлом супраціўлення ворага ў першыя дні ліпеня 1944 г. стала наваколле Відзаў. 

Пакінутыя ў гэтым раёне 215-я пяхотная дывізія і курляндскі полк «Вікінг» з артылерыяй і танкамі 

абараняліся з адчаем смертнікаў. Сюды, апроч авангарднай часці 1-га Прыбалтыйскага фронту – 

46-ай гвардзейскай стралковай дывізіі – былі накіраваны з франтавога рэзерву 89-я танкавая, 46-я 

механізаваная і 44-я мотастралковая брыгады. Гэта дало магчымасць пачаць рашаючы штурм 

Відзаў. Яшчэ 4 ліпеня 46-я гвардзейская стралковая дывізія раптоўным ударам авалодала Відзамі, 

але неўзабаве была выбіта ворагам, панёсшы значныя страты. На працягу двух наступных дзён 

вяліся бесперапынныя баі. Значны ўрон ворагу ля Відзаў нанеслі лётчыкі 3-ай паветранай арміі. У 

ноч з 8 на 9 ліпеня 1124-ы полк ва ўзаемадзеянні з 46-ай механізаванай брыгадай штурмам 

авалодалі пасёлкам. 

